


AZƏRBAYCAN
XALÇALARI



Qədim zamanlardan Azərbaycanın əlverişli iqlim şəraiti burada 
xalçaçılığın inkişafına təkan vermişdir. Arxeoloji tapıntılar və tarixi yazılı 
abidələr göstərir ki, Azərbaycan torpağında eramızdan əvvəl II minillikdə 
insanlar xalça toxunuşlu yumşaq parçalardan öz zərifliyi, gözəlliyi ilə 
seçilən müxtəlif əşyalar hazırlamışlar.

Tədqiqatlar Azərbaycanın Qafqazda xalçaçılıq məktəbi olmasından 
xəbər verir. Dünyada Qafqaz xalça kompozisiyaları kimi tanınan çeşnilərin 
90%-ni Azərbaycan xalça ustalarının yaratdıqları kompozisiyalar təşkil 
edir. Azərbaycan xalçalarının ölkədən uzaqlarda tanınmasını XIV-XV 
əsrlərə aid Şərq miniatürləri və Avropa rəssamlarının əsərləri təsdiq edir. 
Orta əsr italyan, holland, flamand rəssamları – Hans Memlinq, Karlo 
Krivelli, Tomas de Keyzer öz əsərlərində Quba və Şirvan xalçalarını 
təsvir etmişlər.

Minilliklər boyu inkişaf edən, ən yaxşı xalça ustalarının təcrübələri 
ilə daha da zənginləşən Azərbaycan xalça sənəti səkkiz xalça məktəbinə 
bölünür: Quba, Şirvan, Bakı, Gəncə, Qazax, Qarabağ, Naxçıvan, Təbriz. 
Bu məktəblərin ən parlaq nümunələri Lətif Kərimov adına Azərbaycan 
Xalçası və Xalq Tətbiqi Sənəti Dövlət Muzeyində saxlanılır. Kataloqda 
yer alan xalçalar da bu muzeyin kolleksiyasındandır.

Azərbaycan xalçaçılıq sənəti 16 noyabr 2010-cu il tarixində 
YUNESKO-nun Bəşəriyyətin Qeyri-Maddi Mədəni İrsin Reprezentativ 
Siyahısına daxil edilmişdir.



“Sırt-Çiçi” xalçası. Quba, Azərbaycan. XIX əsrin sonu.



QUBA
Azərbaycanın şimal-şərqində yerləşən Quba xalça mərkəzi üç 

hissəyə - dağlıq, dağətəyi və düzənlik hissələrinə bölünür. Qubanın 
xalçaçılıq məntəqələrinə Sırt-Çiçi, Dərə-Çiçi, Pirəbədil, Alpan, Afurca, 
Mollakamallı, Şahnəzərli, Qaraqaşlı və s. kəndlər aiddir. Bu mərkəzin 
xalçaçılıq məktəbinə Dərbənd ərazisində toxunan xalçalar da daxildir.

Quba xalçaçılıq məktəbi özündə otuzdan artıq müxtəlif ornament 
və koloritlərin kompozisiya həllini əks etdirir. Quba xalçaları, bir qayda 
olaraq, naxış müxtəlifliyi və zəngin dekorativ kompozisiyası ilə fərqlənir. 
Bu xalçaların kompozisiyası mürəkkəb həndəsi naxışlı, rəngləri ahəngdar 
olur. Quba xalçalarının yelənində mürəkkəb təsvir yer alır və o, adətən, 
xalçanın böyük hissəsini əhatə edir. Quba xalça məktəbinə müxtəlif 
ölçülü xalçalar xasdır. “Alpan”, “Qonaqkənd”, “Alçagül-Çiçi”, “Qımıl”, 
“Pirəbədil”, “Herat-Pirəbədil”, “Zeyvə”, “Bilici”, “Uqax”, “Afurca”, 
“Orduc”, “Cimi”, “Qədim minarə”, “Sırt-Çiçi” kimi Quba xalçaları öz 
rəng harmoniyası, kiçik nəbati təsvirlərin zərifliyi, toxunuşun incəliyi, 
dəqiqliyi ilə göz oxşayır. Kataloqda yer alan “Sırt-Çiçi” xalçası Quba 
xalçaçılıq məntəqəsi olan Sırt-Çiçi kəndində toxunmuşdur. Bu xalçanın 
rəng həllində sürməyi, mavi, şəkəri, qırmızı çalarlar üstünlük təşkil edir. 
Xovlu xalçalarla yanaşı, Quba xalça məntəqələrində sumax, palaz və s. 
xovsuz xalçalar və xalça məmulatları da toxunur. 



“Ərciman” xalçası. Şirvan, Azərbaycan. XIX əsrin sonu.



ŞİRVAN
Şirvan xalçaçılıq məktəbi Azərbaycanın şimal-şərqində yerləşən 

Şamaxı, Mərəzə, Ağsu, Kürdəmir, Hacıqabul, Göyçay və onların ətraf 
kəndlərini əhatə edir. Şirvan xalçalarının zəngin və mürəkkəb naxışlı 
kompozisiyaları orta əsrlərdən məşhurdur. Şirvan xalçalarının bədii 
dəyəri haqqında XVI-XVIII əsr alman, ingilis tacirləri, səfirləri öz 
gündəliklərində qiymətli məlumatlar vermişlər. XII-XV əsrlərə aid olan 
Şirvan xalçalarının nümunələri dünyanın bir çox aparıcı muzeylərində 
saxlanılır. Bu xalçalar hələ XIV-XV əsrlərdə Avropa rəssamlarının 
tablolarında təsvir edilmişdir. Şirvan xalçalarının əsas xüsusiyyətlərindən 
biri onların geniş ölçülü, yüksək sıxlığa malik olması və bəzi hallarda 
“dəst-xəli” formasında toxunmasıdır.

“Ərciman”, “Cəmcəmli”, “Qabıstan”, “Mərəzə”, “Kürdəmir”, 
“Şirvan”, “Qəşəd”, “Sor-sor”, “Hacıqabul”, “Qəbələ”, “Salyan”, 
“Pirhəsənli”, “Nabur”, “Cəyirli” və s. kompozisiyalı xalçalar bu məktəbin 
ən məşhur xovlu xalçalarındandır. Kataloqda yer alan “Ərciman” 
xovlu xalçası öz adını toxunduğu Ərciman kəndindən almışdır. Şirvan 
həmçinin xovsuz xalçaları ilə, xüsusən də Paşalı və Udulu kəndlərində 
toxunan kilimləri ilə, eləcə də xalça məmulatları ilə – məfrəş, xurcun, çul, 
yəhərüstü və s. ilə məşhurdur. 



“Xilə-Buta” xalçası. 
Bakı, Azərbaycan. XX əsrin əvvəli.

“Xilə-Əfşan” xalçası. 
Bakı, Azərbaycan. XIX əsr.



BAKI 
Bakı xalçaçılıq məktəbi Abşeronun Novxanı, Nardaran, Bülbülə, 

Fatmai, Mərdəkan, Qala, Xilə, Suraxanı və digər kəndlərini, həmçinin 
Abşerondan kənarda yerləşən Xızı rayonu və ona daxil olan Qədi, Hil, 
Keş, Fındığan və s. xalçaçılıq məntəqələrini əhatə edir. Bakı xalçalarının 
əksəriyyəti toxunduğu kəndin adını daşıyır. Bakı xalçaçılıq məktəbinə “Xilə-
buta”, “Xilə-əfşan”, “Novxanı”, “Suraxanı”, “Qala”, “Bakı”, “Goradil”, 
“Fatmai”, “Fındığan”, “Qədi” və s. çeşnilər məxsusdur. Bütövlükdə, öz 
texniki keyfiyyətlərinə görə Bakı xalçaları Quba və Şirvan xalçalarına oxşasa 
da, bədii cəhətdən onlardan nəzərə çarpacaq dərəcədə fərqlənir. Bakı 
məktəbinə aid xalçaların rəng koloritində ara sahənin yerliyi üçün, əsasən, 
tünd göy, nadir hallarda isə qırmızı və sarı rənglərdən istifadə edilir. Bu 
xalçalar daha yumşaq olması, rənglərinin intensivliyi, dekor elementlərinin 
orijinallığı və naxışlarının incəliyi ilə seçilir. Xalçaların bəzəklərində həndəsi 
formalı göllər, əyri xətli nəbati elementlər üstünlük təşkil edir. Məsələn, 
kataloqda yer alan “Xilə Əfşan” xalçasının rapportlarının naxışları bir neçə 
əlaqələndirici, tamamlayıcı, köməkçi elementin daxil olduğu spiralvari 
xətlərdən əmələ gəlmişdir. “Əfşan” sözünün mənası “rəngarəng”, “səpilən”, 
“yayılan” deməkdir. “Əfşan” kompozisiyası yalnız Bakı, Quba, Şirvan 
xalçalarında deyil, eyni zamanda Təbriz xalçalarında da istifadə edilir.

Kataloqda əks edilən “Xilə-buta” xalçasının adı toxunduğu kəndin, 
Bakı şəhərinin şimal-şərqində yerləşən Xilə (indiki Əmircan) kəndinin adı ilə 
bağlıdır. Bu xalçada Azərbaycan ornament sənətinin ən zəngin naxışlarından 
olan, geniş xalq kütlələrinin ən sevimli elementi – “buta” təsvir edilmişdir. 
Qədim zamanlarda buta motivi atəşpərəstlərin simvolik mənada istifadə 
edilən element idi.

Bakı xalçaçılıq regionunda xovlu xalçalarla yanaşı, palaz, kilim, zili 
kimi xovsuz xalçalar, eləcə də məfrəş, xurcun, çul, heybə, çanta və s. xalça 
məmulatları da toxunur. 



“Faxralı” xalçası. 
Gəncə, Azərbaycan. 
XX əsrin əvvəli. 

“Qədim Gəncə” xalçası. 
Gəncə, Azərbaycan. 

XX əsrin əvvəli.



GƏNCƏ
Gəncə xalçaçılıq məktəbi Azərbaycanın şimal-qərbində yerləşən 

Gəncə şəhəri, onun ətraf kəndləri, Gədəbəy, Goranboy, Şəmkir və 
Samux rayonlarının ərazilərini əhatə edir. Bu məktəbin mərkəzi Gəncə 
şəhəridir. Tarixən Gəncə məktəbi Gəncə ətrafında olan rayonların 
xalçaçılığına müsbət təsir göstərmişdir. 

Gəncə hələ X-XI yüzilliklərdə ipək və yun parçalar, eyni 
zamanda ipək xalçaların istehsal mərkəzi kimi tanınmışdır. Əsrlər boyu 
yüksək keyfiyyətli xalça istehsalı mərkəzi olan Gəncədə xüsusi xalça 
emalatxanaları olmuşdur. Gəncə xalçalarına ən gözəl nümunə “Qədim 
Gəncə”, “Faxralı” xalçalarıdır. Sənətşünaslar bəzən “Qədim Gəncə” 
xalçasını “Gəncə-şəhər”, “Gəncə-buta”, “Butalı Gəncə” adlandırırlar. 
Kataloqda verilmiş “Qədim Gəncə” xalçasının ara sahəsində yan-yana 
sıra ilə düzülmüş “buta”lar, Azərbaycanın digər xalçaçılıq məktəblərində 
toxunan “buta” təsvirlərindən öz sadə quruluşu və rəng ahəngdarlığına 
görə seçilir. Təqdim olunan “Faxralı” xalçası kiçik ölçüdə toxunub, 
ondan məişətdə namazlıq kimi istifadə olunurdu. Müasir dövrdə bu 
xalçalar daha çox dekorativ əhəmiyyət kəsb edir. 



“Borçalı” xalçası. Qazax, Azərbaycan. 
XX əsrin əvvəli.

“Qaymaqlı” xalçası. Qazax, Azərbaycan. 
XIX əsr.



QAZAX
Qazax xalçaçılıq məktəbi Azərbaycanın qərbində yerləşən 

Qazax rayonunu, Gürcüstan ərazisində azərbaycanlılar yaşayan 
Borçalı, Qarayazı, Qaraçöp, Qaçağan və Ermənistan ərazisində Göyçə, 
Bəmbak, Ləmbəli, İcevan, Qaraqoyunlu və Göyçə gölü ətrafındakı 
məntəqələri əhatə edir. “Borçalı”, “Şıxlı”, “Qarayazı”, “Qaçağan”, 
“Salahlı”, “Qaymaqlı” və s. Qazax xalçaçılıq məktəbinin ən məşhur 
xalça kompozisiyalarıdır. Bu məktəbin xalçalarında az rənglərlə olduqca 
ahəngdar kolorit yaradılır.

Qazax xalçalarının naxışları hələ orta əsrlərdə Avropa 
rəssamlarının diqqətini cəlb etmişdir. XV əsr italyan rəssamı Karlo 
Krivellinin “Müjdə” əsərində bu xalçaçılıq məktəbinin nümunəsinin 
təsviri verilmişdir.

XIV-XIX əsrlərə aid Qazax xalçaçılıq məktəbinin nadir 
nümunələri Londondakı “Viktoriya və Albert”, Nyu Yorkdakı 
“Metropoliten”, İstanbuldakı “Türk və islam əsərləri” və dünyanın digər 
muzeylərində və şəxsi kolleksiyalarda saxlanılır. 



“Muğan” xalçası. Qarabağ, Azərbaycan. XIX əsr.



QARABAĞ
Qarabağ xalçaçılıq məktəbi Azərbaycanın cənub-qərbində 

yerləşən iki regionu – dağlıq və aran zonalarını əhatə edir. Yazılı 
mənbələrdə Qarabağın adı ərəb tarixçiləri Əl-Müqəddəsi, Məsudi və b. 
tərəfindən X əsrdən etibarən yun və pambıq emal edən iri sənətkarlıq 
mərkəzi kimi çəkilir. Holland rəssamı Hans Memlinq (XV) “Məryəm 
körpəsi ilə” əsərində Qarabağ məktəbinə məxsus olan “Muğan” xalçasını 
təsvir etmişdir.

XVIII əsrdə Qarabağ xalçaçılıq məktəbi əsasən Şuşada 
cəmlənmişdir. Şuşa şəhərinin əsasını 1750-ci illərin əvvəllərində Qarabağ 
xanı Pənahəli xan qoymuş və şəhər ilk olaraq Pənahabad adlandırılırdı.

Qarabağ xalçaları böyük ölçüləri ilə fərqlənir. 5 hissədən 
ibarət olan belə xalçalar “dəst-xəli-gəbə” adlanır. Qarabağ xalçalarının 
böyük ölçüdə olmasının səbəbi sakinlərin yaşayış yerlərinin çox geniş 
olması ilə əlaqədar idi. Hündür xovu və yüksək sıxlığı ilə səciyyələnən 
bu məktəbin xalçaları Qarabağın təbiəti kimi əsrarəngiz və rəngarəgdir. 
Xovlu xalçalarla yanaşı, burada kilim, zili, vəmi və s. xovsuz xalçalar, xalça 
məmulatları da toxunur.



“Qoca” xalçası. Qarabağ, Azərbaycan. XIX əsr. 



“Malıbəyli” xalçası. Qarabağ, Azərbaycan. XX əsrin əvvəli.



Xalça. Naxçıvan, Azərbaycan. XX əsrin əvvəli.



NAXÇIVAN 
Qədim zamanlardan Azərbaycanın əsas incəsənət, ticarət 

və mədəniyyət mərkəzlərindən biri hesab olunan Naxçıvan burada 
hazırlanan dekorativ-tətbiqi sənət nümunələri ilə tanınmışdır. Xalçaçılıq 
bu regionun aparıcı istehsal sahələrindən biri idi.

Naxçıvan, Şahbuz, Ordubad və Culfa yun və ipəkdən hazırlanan 
xovlu və xovsuz xalçaların toxunduğu mərkəz hesab olunurdu.

Burada, Qarabağda olduğu kimi, “dəst-xəli-gəbə” adlanan 
xalçalar və ölçüsü 2 kv. metrdən 20-30 kv. metrədək olan xalılar 
toxunurdu. Naxçıvan xalçaçılıq məktəbinə üzərində həndəsi, nəbati və 
zoomorf naxışlar olan zolaqlı nazik və uzun xalçalar xasdır. Zəngin və 
müxtəlif kompozisiya həlli ilə seçilən “əjdahalı” silsiləsindən olan və 
XVII-XVIII əsrlərə aid Naxçıvan xalçaları hazırda İstanbul muzeylərində 
saxlanılır.



“Ağaclı” xalçası. Təbriz, Azərbaycan. XIX əsr.



TƏBRİZ 
Azərbaycanın qədim xalçaçılıq məktəblərindən biri Təbriz 

xalçaçılıq məktəbidir. Təbriz məktəbi İranın şimal-qərbində yerləşən 
Təbriz, Ərdəbil, Marağa, Mərənd, Maku, Xoy, Urmiya, Zəncan, Qərəçə, 
Heris, Sərab, Əhmədabad, Miriş, Əhər, Salmas, Çörəvan, Sennə, 
Qaradağ və başqa xalça məntəqələrini əhatə edir.

Təbriz xalçaçılıq məktəbi müxtəlif dövrlərdə İran xalça 
sənətinin təşəkkülünə ciddi təsir göstərmişdir. XVI əsrdə özünün ən 
yüksək çiçəklənmə dövrünü yaşamış Təbriz klassik miniatür məktəbi 
Təbriz xalça sənətinə və bütün Şərq xalça sənətinin inkişafına böyük 
təsir göstərmişdir. Məhz ona görə də bu dövr Təbriz xalça sənətinin və 
ümumiyyətlə, Şərq xalça sənətinin “qızıl dövrü” adlanır.

Bu dövrün xalça sənətini əks etdirən və bu gün bizə gəlib çatan 
üç minə qədər şedevr xalça dünyanın bir çox muzeylərində saxlanılır. 
Bu xalçaların arasında Londonun “Viktoriya və Albert” muzeyində 
saxlanılan “Şeyx Səfi” (XVI əsr) və Milanda Poldi Pezzolli Muzeyində 
qorunan “Ovçuluq” (XVI əsr) xalçaları xüsusi yer tutur. 








